[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Sanz presidenteak Mendebaldeko Saharako neska-mutilen taldea hartu du
“Oporrak Bakean” programaren hamalaugarren edizioko 134 kideen ordezkaritza izan da

Osteguna, 2009ko uztailaren 30a.  Miguel Sanz Sesma Nafarroako Gobernuko presidenteak gaur eguerdian Saharako hogeita hamar bat neska-mutil Jauregian hartu ditu. Haur horiek Foru Komunitatean egongo dira udako hilabeteetan, Nafarroako familien etxeetan. Ekitaldian, Sanzekin batera, María Isabel García Malo Familia, Gazteria, Kirol eta Gizarte Gaietako kontseilaria, Hamma Dari Cidi Saharako Errepublika Demokratikoko ordezkaria Nafarroan eta Benito Cerdán Saharako Lagunen Nafarroako Elkarteko (ANAS) kidea egon dira.

Talde osoan 7 eta 12 urte bitarteko 134 neska-mutil daude, Mendebaldeko Saharako errefuxiatuen kanpamenduetakoak, Tindoufekoak (Aljeria). ANASek eta Saharako ordezkariak Nafarroan antolatzen duten “Oporrak Bakean” programaren barruan etortzen dira neska-mutilak. Aurten programa horren hamalaugarren edizioa da.

Sanz presidenteak programa sustatzen dutenei eskerrak eta zorionak eman dizkie, “antolaketa bikaina delako”, eta pozik agertu da “Nafarroako familiek urtero-urtero Saharako neska-mutilak etxean hartuta ematen duten laguntza” dela eta. Ildo horretatik, haurrei gozatzeko eta Nafarroan ematen zaien maitasuna baloratzeko esan die, eta gehitu du “Gobernuak eta erkidego osoak konpromisoa duela Saharako herriak dituen arazoen aurrean”.

Presidentearen parte-hartzearen ostean, Lmamia Salek Labida neskatoak, neska-mutilen taldearen ordezkaritzan, gaztelaniaz hitz batzuk esan ditu harrera-familiei eta Nafarroako Gobernuari emandako laguntza eskertzeko, eta programa amaitu ondoren Saharan haien familiak berriz ikusteko nahia dutela agertzeko.

ANAS elkartea Saharako ordezkariaren ekimenez sortu zen. Bere garaian langileak bilatu zituen Fronte Polisarioaren ekimenez sortutako ordezkaritzaren jardueretan laguntzeko elkartea sortze aldera. “Oporrak Bakean” proiektua elkarteko jardueren ardatza da eta, horrez gain, jaki, arropa, eskolako material edo jolasekin osatutako laguntza-karabanak ere jaso eta bidaltzen ditu. Era berean, urtean bi bidaia antolatzen ditu Tindoufeko kanpamenduetara harrera-familiek neska-mutilak bisitatu, familia biologikoak ezagutu eta bizi-baldintzak ikus ditzaten. 

Planetako leku babesgabeenetako bat 
Tindoufeko errefuxiatuen kanpameduak Aljeriako basamortuko “Hamada” lautadan kokatuta daude, eta munduko inguru babesgabeenetakoa dira. Han gazteen belaunaldi osoa jaio da, izan ere, duela hogeita hamar urtetik Saharako herria (200.000 pertsona inguru) bere herritik kanpo erbesteratuta bizi da (Mendebaldeko Sahara, Espainiako antzinako kolonia), Marokok Mendebaldeko Saharan okupazio militarra egin baitu. Lurra ez da emankorra, ez dago baliabiderik eta bitartekoak ere urriak direnez, kanpoko laguntzaren menpekotasun osoa dago. 

Herritarrek beharrizan ugari dituzte, oinarrizkoenak barruan hartuta, hala nola elikadura, uraren tratamendua eta botikak, baita hezkuntza, azpiegiturak eta eraikuntza ere. Beharrizan horiei aurre egiten laguntzeko, Nafarroako Gobernuak 1992tik gaur egun arte 4,5 milioi euroko laguntza bideratu du guztira. 

Tindoufeko kanpamenduen antolaketa eragiketa-zentrotik eta ezarpenaren basetik egiten da. Azken hori Rabunin kokatuta dago, eta hori ere lau kanpamendutan zatitzen da, Saharako lau probintziaren izenak dituztenak: A'Aiun, Smara, Auserd eta Dajla. Kanpamendu horien barruan herriak daude, auzoetan antolatuta, eta haurrak eta familiak haimetan (denda tradizionalak) bizi dira, eta haima horiei atxikita adobezko etxe txikiak dituzte, sukaldearekin eta biltegiarekin. 

4,5 milioi euro Saharan proiektuak finantzatzeko

Programa 1992an abiatu zenetik gaur egunera arte, Nafarroako Gobernuak 4.543.676.23 euro eman ditu guztira, eta horiekin Saharako Herriarekin 24 lankidetza-proiektu finantzatu dira osasunari, hezkuntzari, larrialdiko laguntzari, etxebizitzari eta automozioari lotuta. Proiektu horiek Saharako Errepublika Arabiarraren Lagunen Nafarroako Elkarteak eta Foru Komunitatean ezarritako beste GKE batzuek kudeatu dituzte.
Besteak beste, Saharako errefuxiatuentzako osasun integraleko proiektua aipa daiteke. Horren barruan Tiffariti ospitalea eraikitzea eta Tindoufeko errefuxiatuen kanpamenduetan artatzea sartzen dira. Proiektu horretan Nafarroako Gobernuko Osasun Departamentuko osasun-profesionalek parte hartzen dute eta Nafarroako Gobernuko Familia, Gazteria, Kirol eta Gizarte Gaietako Departamentuak 2.040.859,78 euroko ekarpena egin du (1997tik gaur egunera arte).

Horrez gain, Tindoufeko kanpamenduetan errefuxiatuta daudenentzat elikadura-laguntzako programak aipatu behar dira, Saharako Errepublika Arabiar Demokratikoaren Lagunen Nafarroako elkarteak sustatuak, Saharako agintariekin lankidetzan. Nafarroako Gobernuak egindako ekarpena 1.895.097,42 eurokoa da (1992tik gaur egunera arte). Gainera, baliabideen, dokumentazioaren eta curriculum-testuak eta –materialak egiteko zentro pedagogikoa eraiki eta ekipamenduz hornituko da, elkarte horrek bultzatuta, Nafarroako Gobernuko Hezkuntza Departamentuko profesionalen partaidetzarekin. Azken horretan, Foru Gobernuak 68.023 euro inbertitu ditu aurten.

